Nafarroako Parlamentuko Mahaiak, 2015eko urriaren 5ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroako Alderdi Sozialista parlamentu-taldeak aurkezturiko mozioa, zeinaren bidez Nafarroako Gobernua premiatzen baita lehenbailehen presta dezan hezkidetzarako eta genero indarkeriaren prebentziorako plan bat, Nafarroako hezkuntza sisteman aplikatzeko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2015eko urriaren 5ean

Lehendakaria: Ainhoa Aznárez Igarza

MOZIOAREN TESTUA

Nafarroako Alderdi Sozialista parlamentu-taldeko eledun María Chivite Navascués andreak, Legebiltzarreko Erregelamenduan ezarritakoaren babesean, honako mozio hau aurkeztu du, Osoko Bilkuran eztabaidatzeko eta bozkatzeko. Mozioaren bidez, Nafarroako Gobernua premiatzen da lehenbailehen presta dezan hezkidetzarako eta genero indarkeriaren prebentziorako plan bat, hezkuntza sisteman aplikatzeko.

Hezkuntza mistoaz harago doan hezkuntza arloko esku-hartze metodoa da hezkidetza, zeina oinarritzen baita nesken eta mutilen ahalmenak eta banakotasunak onartzean, haien sexua kontuan hartu gabe. Batera heztea da, hortaz, pertsonen balioen berdintasunean oinarrituta heztea.

Eskola mistoaren itxurazko neutraltasuna gorabehera, egungo hezkuntza sistemak mutilentzako eta neskentzako eredu eta eginkizun sozial ezberdinak errepikatzen ditu, hainbat bidetatik eta modu ikusezinean, eta hartara errepikatu egiten dira gizonen eta emakumeen arteko desberdinkeriazko botere-harremanak. Halatan, curriculum-edukietan, irakasleen eta ikasleen arteko interakzioan, testu liburuetan, ikasgelaren kudeaketan nahiz ikastetxearen beraren kudeaketan, kontuan izanda ekipamenduen alderdi arkitektonikoak edo kirol instalazioak edo laborategiak, agerian gelditzen dira kultura androzentrikoaren funtsezko zenbait alderdi, halako moldez non estereotipo sexisten transmititzaile eta berregile bihurtzen baitira.

Asko dira eman diren aurrerapausoak, baita hezkuntzaren arloan ere, baina azken urteotan atzerapauso handiak eman dira berdintasunaren arloan, eskola-curriculumetik Herritartasunerako Hezkuntzaren ikasgaia kendu izanaren edo ikasleak sexuen arabera bereizten duen hezkuntza legez defendatu izanaren erruz.

Gure erkidegoan, parlamentu honek aurreko legegintzaldian bazter utzi zuen Berdintasunean hezteko eta genero indarkeriari aurrea hartzeko plan bat, zeinak, berdintasunaren arloan lan egiten duten elkarteen parte-hartzea aintzat ez hartzeaz gain, ez baitzituen betetzen gizarte berdinzaleago eta justuago bat eratzera bideratutako plan bati eskatu beharreko helburuak.

Une honetan, gure hezkuntza sistemak ez dauka inolako tresnarik emakumeen eta gizonen arteko berdintasunik eza amai dadin lan egiteko eta genero indarkeriarekin nahiz jatorrian sexismoa daukaten indarkeria guztiekin amaitzen laguntzeko.

Azkenaldiko azterlanek erakusten dute neskatilen eta mutikoen eta nesken eta mutilen arteko harremanak asimetrikoak direla oraindik ere, abusuan oinarritutako egoera ugari egoten direla eta sexismoa eta genero indarkeria nerabeen eta gazteen garapenean eragiten ari diren errealitateak direla.

“Genero indarkeriaren pertzepzioa nerabezaroan eta gaztaroan” izeneko txosteneko datuen arabera, hiru gaztetik batek uste du ekidinezina edo onargarria dela egoera batzuetan bikotekidearen ordutegiak kontrolatzea, bere familia edo lagunak ikus ditzan eragoztea, lana edo ikasketak egin ditzan debekatzea edo hari zer egin dezakeen eta zer ez esatea.

Hezkuntza Departamentuak Nafarroan urgentziaz lan egin behar du emakumeen eta gizonen arteko berdintasuna sustatzeko eta genero indarkeria prebenitzeko. Horrek ezinbestean dakar aurrera egitea egungo eskola mistoa hezkidetza-eskola bihurtzeko, erreferentzia gisa izanen dituena pertsonak eta pertsonen identitate bakoitzaren garapena; eskola justuago bat denentzat, non diferentziek ez duten ekarriko genero, hezkuntza eta gizarte desberdinkeriarik.

Horregatik guztiagatik, Nafarroako Alderdi Sozialista parlamentu-taldeak honako erabaki proposamen hau aurkezten du:

Nafarroako Parlamentuak Nafarroako Gobernua premiatzen du urgentziaz presta dezan hezkidetzarako eta genero indarkeriaren prebentziorako plan bat, Nafarroako hezkuntza sisteman aplikatzeko. Planak hezkidetza-eskolaren ereduan sakonduko du, estereotipoak baztertzeko lan eginen du, hezkuntza afektibo-sexuala nahiz prebenitzeko beharrezkoak diren baliabideak –baina baita biktimei laguntzeko beharrezkoak direnak ere– jasoko ditu, eta hezkuntza erkidego osoa inplikatuko du.

Iruñean, 2015eko irailaren 28an

Eleduna: María Chivite Navascués

